
1910 gilik saguluk saha susrusa ngemanggeh awig – awig kadi ring sor. 

                                           MURDHA CITTA 

Om Swasty Astu 

Om Dirga Hayu Bhuwana Sampurna 

Saking asung Kertha Wara Nugraha Ida Sang Hyang Parama Wisesa, 

mawinan prasida kasurat awig – awig desa adat puniki, sane medasar 

antuk pingkupan suara gilik sadulur saha kahyun nirmala.  

 

Awig – awig puniki sejawi pacang ngardi dangan prajuru pacang 

nibakang pidabdab wicara, ageng taler pikenohnya anggen 

ngemanggehang kakertan wawidangan manut kawentenannya.  

 

Sarca pinaka dasar utama mekadi saka pakukuh indike pacang nuntun 

krama desa adat mangda presida ngamolihang pangwruh lan 

kerahajengan sekala niskala. 

Sane sarat gumanti maka pamucuk ring daging awig – awig puniki inggih 

punika ngerajegang Ida Sang Hyang Aji Agama, tan lempas ring 

kawentanan Catur Dresta. 

Pamekas sane sarat pinaka pamucuk utama inggih punika “Pancasila 

miwah UUD tahun 1945”. 

 

Ring sajeroning awig – awig puniki wantah mekawit saking panunggilan  

“Tri Hita Karana” , inggih punika tatwaning Bhuwana Agung luwirya :  

 

1. Parahyangan, sehanan Kahyangan panyiwian desa, genah ngarcana 

Hyang maka Atma Desane. 

2. Palemahan : tanah kakuwuban, saha dagingnya sinanggeh angga 

sarira tawulan desane. 

3. Pawongan : warga desane sami, pawakan Tri Kaya, awanan desane 

siddha molah maprawerti. 

 

Dumadak saking paswecan Ida Sang Hyang Parama Kawi, Awig – Awig 

puniki ageng pikenohnya. 

 

Om Canti Canti Canti Om 

SARGA I 

ARAN LAN WEWIDANGAN DESA 

Pawos 1 

Aran lan Palemahan 

1. Desa adat puniki mewasta Desa Adat Gelogor. 

2. Jebar kakuwub wawidangannya mewasta nyatur desa 

2.1. Wates sisi wetan : Bukit Anda Kasa 

2.2. Wates sisi kidul : Desa Adat Pikat 

2.3. Wates sisi kulon : Desa Adat Besan 

2.4. Wates sisi lor : Bukit Abah 

Pawos 2 

Wawidangan Desa 

1. Pura Kahyangan Tiga Desa sinanggeh parihyangan desa. 

2. Papupulan karang pamuhan, sinanggeh palemahan desa pekraman.  

3. Setra, carik, tegal, tukad, rurung/margi kakuwub wawidangan desa 

sajeroning palemahan desa pakraman munggah telajekan desa. 

Pawos 3 

1. Awig – awig, perarem, miwah sehanan pasuaran desane manggeh kajejerang 

ring kakuwub wawidangan desane sami. 

2. Awig – awig miwah perarem subak – subak ring telajakan desane tan maren 

manggeh kainggilang. 

Pawos 4 

Dasar lan Tatujon 

Desa adat puniki ngemanggehan dasar : 

1. Pancasila kadi munggah ring Pembukaan UUD Republik Indonesia tahun 

1945. 

2. Pasal 18 UUD tahun 1945. 

3. Tri Hita Karana manut sada cara Agama Hindu. 

SARGA II 

PATITIS LAN PAMIKUKUH DESA 

Pawos 5 

1. Mikukuhin miwah ngerajegang Sang Hyang Agama. 

2. Nginggilang tata prewertining meagama. 

3. Ngerajegang pasukertan desa saha pawongannya sami sekala niskala. 

4. Ngerajegang tata sangaskaraning pawongan, pemekas sane ngiket 

pakulawarga. 

5. Ngarajegang kasukertan krama desa druwening desa miwah druwening 

pawongannya sami. 

Pawos 6 

Wawidangan lan Taterapan 

1. Desa adat puniki wantah dados abanjar inggih punika Banjar Gelogor. 

2. Wayes wawidangan palemahan banjare kemanggehang antuk paruman 

banjar/desa. 

3. Anut ring munjuk lungsur jiwan pawongannya banjar rawuhin wates 

wawidangannya wenang rubah manut pamutus paruman banjar. 

4. Banjar wenang kepah dados tatempakan, manut pamutus paruman banjar. 

Pawos 7 

1. Banjar wenang ngardi awig – awig muah pasuaran – pasuaran maka 

pamikukuhnya. 

2. Awig – awig kalih perareman banjar tan wenang lempas ring awig – awig 

miwah perarem desa, saha kalingga tanganin antuk Bendesa lan Kelihan 

Banjar maka pamikukuh dumogi dados lumaksana. 

3. Banjara patut madruwe piranti – piranti pamekasnya Bale Banjar miwah 

Kulkul. 

Pawos 8 

1. Sehanan tempekan tan wenang ngardi awig – awig miwah perarem. 

2. Tempekan kemawon mawak pahan, sinanggeh tangan sukuning banjar. 

SARGA III 

SUKERTA TATA PEKRAMAN 

Palet 1 

Indik Krama 

Pawos 9 

1. Sane kabawos krama desa inggih punika wang sane megama Hindu tur 

jumenek ring wawidangan desa puniki ngalinggihin yadiastun tan 

ngalinggihin karang desa. 

2. Wang wit saking desa adat jumenek ring jaba kuta sangkaning ngarereh 

pangupa jiwa utawi pituduh Guru Wisesa. 

3. Sejaba punika sinanggeh tamiu. 

Pawos 10 

Krama desa /banjar ring desa adat puniki 5 soroh, luwire : 

1. Krama ngarep, inggih punika krama sane sampun merabian/mawiwaha 

tur sampun katedunang mekrama banjar patus kasaksiang antuk prajuru 

banjare soang – soang. 

2. 2.1.    Krama balu, ingguh punika krama ngarep wus katinggalin 

          swami/istri sinalih tunggil. 

2.2     Krama balu punika wenten ketekannya luwire : 

   balu luh lan balu muani. 

3. Sejaba punika taler wenten ketekan krama truna kaluwargannya sane 

jangkep lanang istri sane katinggal seda antuk yayah rena. 

4. Krama pamelaga : 

4.1. Krama wit saking desa nanging ngayah dane Guru Wisesa. 

4.2. Krama sane magenah ring jaba desa nangin ipun madruwe tanah, 

karang, carik, tegal ring wawidangan desa adat. 

5. Krama nyada, inggih punika wit sangkaning mekrama nanging sampun 

wenten sane nyundul sinalih tunggil pianaknyane sampun makrama. 

5.1. Krama sane sampun werda gumanti mayusa 60 warsa. 

5.2. Sane cedangga sane sampun tan mresidayang ngarereh pangupa 

jiwa. 

Pawos 11 

Kawit dados krama desa/banjar wenten 4 soroh : 

1. Mawiwit ngalinggihin tanah desa. 

2. Mawiwit jumenek mapumah wyadin ngarereh pangupa jiwa sajeroning 

palemahan desa puniki. 

3. Melarapan antuk pawiwahan pretisentana wiwit (1) miwah (2) ring ajeng. 

4. Wang saking desa adat sampun wirang ring raga mayusa 20 warsa yan 

katinggal yayah, sakewanten sampun wusan melajah masekolah. 

5. Wang mayusa 25 warsa nanging kantun masekolah. 

Pawos 12 

Panemayan tedun mekrama desa/banjar : 

1. Melarapan antuk pawiwahan risampun rahina wuku galungan 

2. Melarapan ngerereh karya / pangupa jiwa saha jumenek sakirangnya 6 

(enem) sasih, risampun katedunang mekrama banjar sajawaning ngayah 

saking titah Guru Wisesa. 

3. Melarapan antuk patilar rahayu warga desa sewosan tur sampun supeksa 

ring prajuru prajuru desa. 

4. Soang – soang krama ring ajeng patut : 

4.1. Sumanggup nyiwi Kahyangan Tiga  

4.2. Tinut ring sedaging awig – awig, pasuaran miwah pararem desa. 

4.3. Nawur pamogpog : 

4.3.1. Panyundul tan keni pamogpog, tan oanyundul keni pamogpog 2 

(kalih) catu beras saha banten pejati sejangkepnyane. 

4.3.2. Saking dura desa keni pamogpog beras 20 (kalih dasa) catu 

saha banten pejati sejangkepnyane. 

4.3.3. Ninggal desa tan rahayu malih mewali mekrame desa, keni 

pamogpog beras 20 (kalih dasa) catu saha banten pejati 

sejangkepnyane. 

5. Yaning siwos agamanya tan kepatutang tedun mekrame desa, kewanten 

kedadosang nawur sumbangan. 

Pawos 13 

Satunggil krama patut ngamedalang ayah – ayah sekadi ring sor : 

1. Ayah ngarep, saking krama ngarep. 

2. Ayah balu, saking krama balu. 

3. Ayah roban, saking krama dandanan waris manut palet (1) miwah palet 

(2) ring ajeng sane sampun munggah deha teruna tur kapupulang dados 

sekaa teruna. 

4. Rawuh ngayah (pamelaga). 

Pawos 14 

Tateganan krama desa sekadi ring sor : 

1. Patut satinut ring sedaging awig – awig, pasuara miwah sehanan perarem 

desa. 

2. Krama ngarep keni ayah miwah papeson sejangkepnyane (mamungkul). 

3. Krama balu keni ayah lan papeson satenga. 

4. Krama deha teruna keni ayah manut kawigunannya . 

5. Krama sane polih/maduwe kuuban Pura Puseh/Desa lan Pura Dalem 

patut mareresik sajeroning pura inucap ritatkala kawentenang upakara. 

6. Krama sane wenten malinggih ring jaba kuta kapatutang nawur 

pamelaga, ring desa/banjar soang – soang manut peparumannya. 

7. Paolih – olihan desa luwir ipun : 

7.1. Urunan Krama. 

7.2. Saking Guru Wisesa. 

7.3. Dana Punia. 

Pawos 15 

Swadarmaning krama sewosan ring ayah – ayah luwire : 

1. Krama desa / banjar 

1.1. Drede atuang ring desa. 

1.2. Tinut satinut ring sedaging awig – awig, pasuara miwah perarem 

desa. 

1.3. Tan maren ngutsahayang mangda desane presida nyujur manut 

patitis. 

2. Krama banjar utawi krama sane maduwe auban, kengin ngardi awig – 

awig (perarem) sakewanten mangda tan tiwal ring pedaging awig – awig 

desane.  

3. Swadarmaning tamiu : 

3.1. Tinut ring tatiwak desane ngupadi sukerta sekala. 

3.2. Tan wenten tungkas ring sepermagin kertin desane. 

Pawos 16 

Petias (olih – olihan) krama desa / banjar sekadi ring sor : 

1. Polih pesayuban prejuru ngemanggehang luwir petitis tur polih tatimbang 

saha katiwakin pamutus sehanan wicarannya. 

2. Nyarengin paruman desa / banjar saha wenang mastikayang pamutus. 

3. Kengin mapuangkid, nyada, nyuksukin, luput, mogpog miwah ngowot 

nganut paetangan. 

Pawos 17 

Mungguhing pamidanda sane katiwakang ring krama luwire : 

 

Sehanan warga desa tiwal ring sedaging awig – awig tan prasida ngesehin 

solah maprewerti, risampun kaparituduh antuk prejuru, nanging yan sampun 

mewali becik kangkat malih makrama (upasaksi nunas iwang ring krama) 

soang – soang.  

Pawos 18 

Wusan Makrama Banjar / Desa 

Wusan makrama desa / banjar sangkaning. 

1. Magingsir genah saking wawidangan desa/banjar, kadulurin antuk nunas 

panugrahan pailekitan prajuru. 

2. Kausanang antuk banjar/desa ipun. 

3. Sang wusan makrama tan polih pah – pahan sangkaning druwen desa / 

banjar. 

Pawos 19 

Sane tan nganutin daging awig – awig ring ajeng patut kebawosin ring 

krama desa / banjar tur tan kepatutang: 

1. Nganggen banjar lan druwen desa sewosan. 

2. Tan polih penyanggran krama banjar. 

Palet 2 

Indik Prajuru 

Pawos 20 

1. Sane kebawos Prajuru inggih punika : 

1.1. Bendesa Adat. 

1.2. Pangliman. 

1.3. Penyarikan. 

1.4. Petengen. 

1.5. Kasinoman. 

1.6. Kelihan Banjar / Patus. 

2. Bendesa Adat pinaka pangenter sajeroning desa adat. 

2.1. Pangliman pinaka Wakil Bendesa Adat / Banjar. 

2.2. Penyarikan pinaka juru surat (pangilakita desa / banjar) 

2.3. Patengen pinaka juru raksa. 

2.4. Kasinoman pinaka juru pemargi desa / banjar. 

2.5. Kelihan banjar / patus pinaka pangenter banjar pepatusan. 

Pawos 21 

1. Desa adat puniki kaenterang antuk Bendesa Adat, tur kasanggra antuk 

prajuru desa. 

2. Banjar miwah tempekan kaenter antuk Kelihan Banjra miwah kelihan 

tempek nunggil – nunggil tur kasanggra antuk penyarikan lan kasinoman. 

3. Prajuru desa adat miwah prajuru banjar / Kelihan Banjar Tempek keadegang 

melarapan antuk sasudian olih perarem soang – soang manut dudonan. 

4. Sehanan prajuru patut mawiwit krama ayahan ngarep. 

Pawos 22 

Swadarmaning Prajuru 

1. Swadarma Prajuru Desa / Banjar luwire : 

1.1. Ngenterang sedaging pemargin awig – awig, pasuara miwah perarem 

desa. 

1.2. Nuntun tur ngenterang krama rauhing warga desane ngupadi 

kasukertan sekala niskala. 

1.3. Ngeraksa saha ngatur tata cara ngangge seraseraja berana druwen desa 

/ banjar. 

1.4. Nuntun saha nyaksinin tata cara miwah sangaskaraning kauripan 

mabuat sane ngiketing sulur pakula warga. 

1.5. Mawosin kalih niwakang pamutus marep ring wicara warga desane / 

banjar. 

1.6. Maka duta desa / matuang bawos ring sapa sira ugi. 

1.7. Miwah sane siwosan manut dresta. 

2. Tata carane ngelaksanayang miwah swadharma ring ajeng, tan maren patut 

anut ring awig – awig, perarem, dresta, miwah pamutus paruman desa / 

banjar.  

3. Pangelaksanan ring ajeng patut katambyakang ring paruman desa utawi 

banjar kapungkur ipun. 

4. Banjar sumahkuta natak pamutus paruman desa utawi banjar, nganinin 

pangelakanan swadarmannya soang – soang 

Pawos 23 

Patias lan Olih – Olihan Prajuru 

1. Bendesa adat miwah Kelihan Banjar, luput ring ayah lan papeson ring desa / 

banjar soang – soang. 

2. Pangliman, panyarikan, patengen, kasinoman luput ayah – ayah. 

3. Miwah patias siwosan manut perarem. 

Pawos 24 

Ngadegang Prajuru 

1. Sane dados kasudi adegang prajuru luwire : 

1.1. Warga / krama desa / banjar inucap. 

1.2. Sampun mayusa 21 warsa. 

1.3. Krama ayahan ngarep. 

1.4. Sampun tamat sanistane Sekolah Dasar. 

1.5. Mapretingkah becik manut agama lan negara. 

1.6. Nganten sungkan – sungkanan. 

1.7. Uning undagi tukang. 

1.8. Pletuk desa kalpa / desa kalpa tatwa. 

1.9. Uning ring wariga saha rasa tatimbang panglokika. 

2. Pamilihan kelaksanayang olih parumannya soang – soang nyabran 5 warsa 

nemoning / nyepi, sajeroning parindik sewosan. 

Pawos 25 

Ngentosin Prajuru 

Prajuru kagentosin riantukan : 

1. Sampun putus sengkernya utawi sampun panemaya. 

2. Riantukan seda. 

3. Tan sida ngemargiang pemargi dados prajuru. 

4. Pinunas ngeraga. 

5. Kerarianang antuk krama dwaning ngawetuang biyota. 

Pawos 26 

Danda Pamidanda Prajuru 

1. Prade prajuru aswadharma utawi nilar sesana manut kadi pawos 21 keni 

pamidanda nganutin kaiwangannya, tur prajuru sane kasisipan, tan kengin 

ngenterang duk punika. 

2. Prade I prajuru iwang sesana utawi ngalinyokin druwen desa / banjar keni 

kabuktiang kaiwangannya antuk para krama, punapi malih yan banget 

singsal ring awig – awig, patut ngewaliang arta manut sekadi kalinyokinnya 

tur I Prajuru inucap kausanang. 

Palet 3 

Indik Kulkul 

Pawos 27 

1. Kulkul ring desa wenten kadi ring sor : 

1.1. Kulkul Desa. 

1.2. Kulkul Banjar. 

1.3. Kulkul Dadia. 

1.4. Kulkul Pekaseh. 

1.5. Kulkul Sekaa Teruna. 

1.6. Kulkul Sekaa Gong. 

1.7. Kulkul Sekaa sane sewosan. 

2. Suaraning kulkul inucap patut wenten tetengerannya mangda tan baur tur 

keanggen pinaka suaraning banjar lan sekaa, satmaka atur utawi dedauhan 

ring krama. 

3. Tabuh tatepakan kulkul soang – soang inucap ring ajeng pastika manut ring 

tatujonnya, tur manut ring pasubayan krama luwire : 

3.1. Tengeran pacang parum tedun mekarya, ngayah ring pura (tengeran 

kulkul dabdab kalih tuludan) 

3.2. Tengeran pacang wali, nungtit / mesangsian, manut kuweh kulkule 

ngawit pujastawan sira pemangku. 

3.3. Ritatkala ngarupuk, suaran kulkul taler nungtit sakewanten wantah 

kepatutang rawuh tengahing wengi kemawon. 

3.4. Tengeran pawiwahan / ngerangkat dabdab ping lima. 

3.5. Tengeran kepanca baya mekadi geni baya / umah puhun (kulkul bulus 

ngelantur, tur yan sampun geni inucap padem, kulkul suarane 

ngelambat) 

3.6. Tengeran kepanca baya ngamuk, kulkule bulus mepalet – palet ping 

tiga. 

3.7. Tengeren ritatkala wenten linuh, gentuh, wulan lan surya kepangan 

suara kulkul ngempang. 

3.8. Tangeran sinalih tunggil warga desa seda, suaran kulkul ping tiga 

dabdab. 

Pawos 28 

1. Kulkul Desa / Banjar tan wenang katepak yaning tan sangkaning pituduh 

prejuru, sejawaning tengeran kepanca baya manut pawos kaping 3 (3,6 3,7 

3,8). 

2. Sang nepak tan sangkaning pituduh, patut digelis atur supeksa maka buatan 

panepake. 

Pawos 29 

1. Sehanan kulkul Banjar / Desa wawidangan perbekalan pikat patut katepak 

prade wenten sinalih tunggil kulkul banjar ngemargiang tetengeran kepanca 

baya. 

2. Tengeran kepanca baya patut katedunin antuk sekancan ayahan saha 

gegawan manut cinha bayane. 

Pawos 30 

Danda Pamidanda  

1. Yan tan sangkaning manut kadi pawos 28 (2) kedanda manut perarem. 

2. Prade wenten nepak kulkul anut tatengeran kepanca baya, mewastu 

ngamedalang krama, kasujatiannya tan wenten panca baya, wenang sang 

nepak kedanda werat beras 4 catu saha kepah kalih. Atenge katur ring desa 

miwah atenge malih katiba ring banjar druwen kulkul inucap. 

Pawos 31 

Leluputan  

1. Desa miwah banjara mepaweh laluputan ayah pakenan – kenan ring sang 

ninggilang linggih utawi sang kawelas asih. 

2. Sor singgih laluputan miwah bacakan sang luput kemanggehang ring 

perarem. 

3. Sejawaning prajuru desa sane pastika polih laluputan pemelasnya : 

3.1. Para pemangku kahyangan desa. 

3.2. Sang sungkan tahunan. 

3.3. Wang cedangga banget. 

Palet 4 

Indik Paruman lan Sangkep 

Pawos 32 

1. Paruman ring desa luwire : 

1.1. Paruman desa. 

1.2. Paruman banjar. 

1.3. Paruman prejuru. 

1.4. Paruman sekaa teruna. 

1.5. Miwah paruman sane sewosan. 

2. Paruman desa kawentenang sajeroning paetangan sane patut kauningang olih 

prajuru tur patut polih pamutus ring perarem. 

3. Paruman kelaksanayang manut desa kala patra. 

4. Paruman patut maduluran antuk arah – arah tur preside lumaksana risampun 

katedunin antuk sang patut ngamiletin, maduluran suara kulkul, saha 

ngangge busana nyalempot tur tan kengin makte gegawan sakaluire miwah 

patut nganutin genah saha cane. 

5. Pengawit kelaksanayang penyahcah krama saha wusnya menyakcak 

dadosan. 

6. Yening sampun paruman katedunin antuk satenge lintang asiki krama, raris 

kawentanan pamutus melarapan gilik saguluk. 

7. Prade tan presida, mangda prajuru ngilikang bebawos tur mewali karerehang 

perarem krama, bilih tan presida taler kasungkemin katunasang ring sang 

ngawewenang, sane niwakin pamutus manut daging wicara inucap. 

Pawos 33 

1. Sajeroning paruman desa / banjar, patut nyiarang, pemargin ngenterang 

desa, pamekas nganterang : 

1.1. Munjuk lungsurin pakraman sekadi ayah – ayah saluiring arta brana 

druwen desa miwah sane sewosan. 

1.2. Rencana prejuru nganinin utsaha desane kapungkur. 

1.3. Sehanan wicara saha pamutusnya. 

2. Sehanan sane ketambyakang ring ajeng katitenin saha katiwakin pamutus 

antuk perarem. 

3. Pamutus paruman desa / banjar sinanggeh perarem maka pamitegep 

pelaksanan awig – awig. 

Pawos 34 

Paruman Prajuru 

1. Paruman prajuru patut : 

1.1. Kawentenang sanistane 6 sasih apisan, bilih – bilih kengin manut 

wigunannya. 

1.2. Katuntun antuk Bendesa / Kelihan Banjar. 

1.3. Kesarengin antuk sehanan prajuru. 

2. Paruman prajuru kawenangang wantah ngarinciang tata upaya 

ngelaksanayang utsaha rarencana sakaluwire. 

3. Pamutus saha rarencana, bilih – bilih rencana sane pacang niwakang 

tategenan ring ikrama tan patut kelaksanayang yan sadurung kararemin 

antuk paruman banjar / desa. 

4. Pamutus paruman prajuru sane mawiwit pituduh saking guru wisesa patut 

kaonekang ring perarem kasinanggeh pasuaran desa / banjar. 

Pawos 35 

1. Pesangkepan sekaa sekadi sekaa teruna, sekaa gong miwah sane sewosan, 

kawentenang sanistane 6 sasih utawi padgata kala manut tatujon miwah 

wiguna soang – soang. 

2. Nangken sangkepan sekaa patut atur supeksa riyin ring prajuru desa / banjar 

presida mangda tan lempas kadi patitis pawos 21. 

Pawos 36 

Paruman desane wantah sinanggeh pangawitan sane wenang nyelem putihan 

tata pangenter desa manut dresta. 

Palet 5 

Indik Druwen Desa 

Pawos 37 

Padruwen desa minekadi : 

1. Kahyangan Desa : Pure Puseh, Pura Dalem, lan Prajapati jangkep 

sakeluirnya, Bale Agung. 

2. Pura Dalem lan Prajapati inucap kadruwen antuk : Desa Adat Gelogor. 

3. Tanah pelaba Pura Dalem marupa tegal. 

4. Tanah pelaba Pura Puseh merupa. 

 

Pawos 38 

Piranti Desa 

1. Piranti – piranti desa luwire : 

1.1. Wantilan. 

1.2. Bale Banjar ring soang – soang banjar saha bale kulkul. 

1.3. Balang Tamak. 

1.4. Pura Subak. 

2. Lelanguan sekadi tetabuhan lan ilen – ilen : 

2.1. Kulkul desa muah kulkul banjar, ring soang – soang banjar. 

2.2. Pecanangan lan petapakan luwire : Barong ket, Rangda, Rarung, 

Penangprat. 

2.3. Ilen – ilen wali pura. 

2.4. Gong jejangkepan.  

Pawos 39 

1. Kawigunan tanah laba pura ring ajeng : 

1.1. Sampun manggeh tegak Kahyangan Desa, setra lan pumahan. 

1.2. Keanggen catu jero mangku. 

1.3. Upan – upannya keanggen prabya upecara lan upekara ring 

kahyangan desa. 

Pawos 40 

1. Prajuru wenang ngetangang sapanunggilan druwen desa manut perarem. 

2. Penyabran peparuman patut nyiarang parindik munjuk lungsuring wang 

krama desa antuk ilikita pastika. 

3. Sakeluiring druwen desa patut wenten ilikitannya. 

Palet 6  

Indik Sukerta Pamitegep 

Kaping 1  

Karang Tegal lan Carik 

Pawos 41 

1. Sehanan karang pumahan patut : 

1.1. Pastika wenten wates ipun. 

1.2. Mapemedal karurung utawi kemargine. 

2. Sang ngamong karang desa patut ngewatesin karang inucap antuk pagehan 

wyadin tembok, pinih utama sane marep kemargine mangda katon asri. 

3. Wates sisi kaler miwah kangin patut kekaryanin antuk sang madruwe, reh 

punika mewasta gegaleng keluwu. 

4. Taneman tuwuh, tatengeran sakaluwire miwah tata ngangge karang tan 

kawenang nahonin miwah ngawinang pocol utawi ngelebihin 

penyandingnya. 

5. Prade wenten asapunika, wenang kasipat gantungin utawi katiwakin 

pamidanda sewosan, manut perarem. 

6. Sehanan karang pumahan patut mapemedal karurung utawi kemargine, 

yening wenten karang kabebeng mangda kautsahayang wenten pemarginnya 

melarapan antuk perarem banjar. 

7. Bendesa / Kelihan Banjar patut ngutsahayang mangda sami karange manut 

ring ajeng kawentenannya.  

Pawos 42 

1. Tegal miwah carik patutmegaleng kateben, pitegesnyane batese sisi kulon 

miwah kidul kekaryanin antuk perarem banjar. 

2. Bates inucap kengin antuk pagehan wyadin precihne palsaking KPT / Guru 

Wisesa. 

Pawos 43 

Sinalih tunggil krama desa / banjar tan kalugra : 

1. Ngelahlah tanah tegal kahyangan, pekarangan, margi, tegal miwah carik, 

setra lan selantur ipun. 

2. Ngembahang toya wit badan wewalungan, pasiraman, kakus, powargan 

muah sane lianan pekarangan / pumahan utawi kemargine / karurunge. 

3. Ngentungang wangke wewalungan ke tukade utawi ke pekarangan 

pumahan krama sewos, tegal muah carik, napi malih ketanah kahyangan. 

4. Tan wenang nanem utawi nunjel sarwa awak – awakan sawa ring karang 

pumahan. 

5. Taler tan wenang makta / ngenehang barang sane ngaletehin ring karang 

pumahan, bilih – bilih yan kaletehane ngelantar sianggeh ngelimbak 

ngeletehin desa manut agama. 

Pawos 44 

Prade wenten sinalih tunggil krama lepas ring daging awig – awig pawos 43 

kadi kasurat ring ajeng keni pamidanda kadi ring sor: 

1. Angka 1 patut ngewaliang sane kelahlah miwah denda beras 4 cetu katur 

ring banjar / desa. 

2. Yan sane kelahlah tanah tegal kahyangan lan setra muah carik keni 

pamidanda pamekasnya tanah karang sane kelahlah kewaliang tur denda 

kadi manut ring ajeng. 

3. Angka 2 patut nyampetin utawi ngaryanang pemargi toya sumeken. 

4. Angka 3 patut nanem wangke inucap tur danda beras 4 cetu katur ke 

banjar / desa. 

5. Angka 4, 5 patut prajuru nureksin tur wang inucap keni danda beras 8 

cetu katur ke banjar / desa tur wicarane katur ring Guru Wisesa. 

Kaping 2  

Pepayonan 

Pawos 45 

1. Ngawit nandur patut apejongkokan (ameter) ngajeroang saking wates. 

2. Tan kalugra perade wenten wang nandur taru tan tinut sekadi ring ajeng (1) 

patut kewara tur kesadokang ring prejuru mangda mituduhin sang 

neruwenang, wit ngebah kayu inucap. 

3. Yan sampun jantos ping tiga nyadokang ring prejuru taler durung karebah 

Prejuru mutusang ngerebah taru inucap tur kepah tiga : apateluan katur ring 

banjar, apeteluan ring sang ngebah, apeteluan ring snag madruwe. 

4. Prade wenten sinanggeh mayanin patut atur supeksa ring prejuru, Sang 

nundung utawi ngeware patut nawur penebus urip manut pengargan taru 

inucap. 

5. Sane keni pamidanda penyangaskara saha prebaya manut perarem. 

Wewangunan sane karebuhin luwire : 

5.1. Sane neruwenang wit sinanggeh mayanin prade pungkat ngerebuhin 

wewangunan wang siwos, risampun kapituduh sakirangnya apisan 

antuk prajuru. 

5.2. Sang notor, munggul utawi ngarebah taru, prade pungkat ngerebuhin 

wewangunan wang siwos. 

5.3. Penyangaskara inucap sanistannya banten prayascita jangket tur 

mecikang sane karusak. 

6. Tan kalugra yan perade wenten taru pungkat kejarah antuk wang baneh. 

7. Yan wenten wang mejarah yogya keni danda nikel makeh olih – olihan ipun 

mejarah, atenge katur ke banjar, atenge katiba ring sang madruwe. 

8. Tan kalugra ngarereh saang ring tanah penghijauan, mungkatang wyadin 

nebteb taru, ngarereh sedaging abian / carik muah ring tanah pekarangan, 

sadurung pastika kawenihin antung sang madruwe. 

9. Yan perade wenten wang mamurung yogya katiban danda phala kerta nikel 

makeh sane karereh, tur atenge katur ring banjar / desa atenge ring sang 

madruwe. 

Pawos 46 

Yan perade wenten taru ngerebuhin Pura. 

1. Yan perade wenten nandur taru, sanistannya adepa agung saking sisi tembok 

penyengker pura. 

2. Yadiastun bongkol taru inucap sampun nganutin kadi kecaping ajeng 

nanging wit carangnya ngantos ngerebuhin pura, punapi malih taru punika 

sendeh ngungkulin pura, prejuru digelis ngawentenang pangewara mangda 

taru inucap katebteb wyadin kapungkatang. 

3. Yan taru mungkatin pura, sang madruwe taru patut mecikang pura saha 

banten prayascita. 

4. Perade wenten sane mamurug, prejuru digelis ngaturang wicarannya ring 

Guru Wisesa. 

5. Sang nundung taru inucap, yogya nawur prebya pangentos tanem tuwuh 

marupa beras 6 catu. 

 

6. Wus punika nenten kedadosang malih nandur taru ring genahe sane keware 

kadi ucaping ajeng. 

7. Perade wenten sane mamurug, prejuru digelis ngawentenang pesamuan 

padgata kala, sang mamurug patut keni pamidanda manut pamutus perarem. 

8. Tingkahing taru ngarebuhin pekarangan, Bale Banjar, miwah sane siwosan, 

pemarginnya, nganutin kadi indik kawentenan taru sane kasurat ring ajeng. 

Kaping 3  

Wewangunan 

Pawos 47 

1. Ngewangun patut : 

1.1. Ngangge asta bumi miwah asta kosala kosali, sasitannya manut patitis 

nisakala. 

1.2. Tan dados nyayubin kapisaga miwah kemargine / karurunge. 

2. Perade mamurug kadi ucaping ring ajeng risampun kesadokang ring prajuru 

keni pamidanda manut perarem. 

3. Prade ngewangun tepi siring wates, patut ngawentenang paigum ring 

penyandingnya tur mesadok ring prejuru banjar lan desa yan mamurug 

riwekas prade keware, antuk penyandingnya wenang wewangunan inucap 

kagubar saha tan polih prebya kapocolan. 

Kaping 4  

Wewalungan lan Sakeluire 

Pawos 48 

1. Sehanan warga desa sane mamiara sakeluiring wewalungan, patut sayaga 

nitenin negul (ngelogor) mangda tan ngerusakin karang utawi pabianan 

krama sewos, bilih – bilih jantos ngeranjing ngeletehin pekarangan. 

2. Prade wenten sekadi ring ajeng patut mapalungguhan ring sang maderbe 

wewalungan, ngelantur nyadokang ring prejuru mangda katiwakin 

pamidanda sekali ring sor : 

2.1. Ngawaliang wit sane karusak miwah prebya kapocolan, yaning 

wewalungan ngeleb tur ngerusakin pabianan wyadin pemulaan. 

2.2. Cecaron manut perareman, yaning wewalungannya ngeletehin 

kahyangan. 

Pawos 49 

1. Tan wenang ngangon ring : 

1.1. Palemahan kahyangan. 

1.2. Pantaraning pundukan wenten tetanduran. 

1.3. Tegal pabyanan krama sewos. 

2. Prade wenten mamurug kadi kasurat ring ajeng (1) kedanda beras 4 catu, 

keni prebya saha maduluran cecaron prade ngangon ring kahyangan. 

3. Tan kayogya medil / nyaring sakeluiring paksi sane wenten ring wawengkon 

desa adat puniki sejawi pakoning prejuru. 

4. Yan ana mamurug yogya keni danda manut perarem. 

Pawos 50 

1. Tata caraning naban wewalungan manut kadi ring sor : 

1.1. Mesadok riyin ring prejuru desa / banjar. 

1.2. Miara walungan inucap sepatut ipun. 

2. Yan mamurug kadi kecaping ajeng tan polih prebya saking sang neruwenang 

wewalungan inucap tur kedanda manut kadi perarem. 

3. Sang madruwe wewalungan ical patut : 

3.1. Mesadok riyin ring sang prejuru. 

3.2. Yan prade ketaban patut nawur prebya ring sang naban luwire : 

3.2.1. Banteng, beras 2 catu. 

3.2.2. Godel, beras 2 catu. 

3.2.3. Bawi / kucit, beras 2 catu. 

3.2.4. Kambing, beras 2 catu. 

3.2.5. Kuda, beras 2 catu. 

3.3. Ring sang naban kapatutang sekadi ring sor : 

Risampun tigang rahina tan wenten ngangken, sang naban nyadokang 

ring prejuru, taler tan wenten mariangken wewalungan inucap kengin 

kalelang antuk prejuru. 

4. Risampun kalelang kepah dados. 

4.1. Apempatan katur ke banjar. 

4.2. Telung pempatan penaban. 

5. Yan perade sang naban ngadol, matungan utawi mademang wewalungan 

inucap tur wenten sane muktiang, sang naban keni pamidanda ngewaliang 

geng arta penghargaan wewalungan ring sang madruwe miwah sang 

madruwe / sang naban kedanda apah dasan ring banjar. 

6. Yan perade wenten wewalungan sane ketaban saha sampun kesadokang ring 

prejuru waluya padem, indik inucap yoygya keaturang ring Guru Wisesa. 

Kaping 5 

 Baya lan Dusta 

Pawos 51 

1. Sehanan pemargi sane tan rahayu sane mawesana ngawinang pakebet 

duhkita, duskerta, ring wang utawi banjar, sinanggeh baya. 

2. Wang sane ngawinang baya sinanggeh dusta. 

3. Parindik baya wenten bacakan panca baya luwire : 

3.1. Jiwa baya, mekadi kepet patinnya, kebaak, kaprekosa. 

3.2. Arta baya, kepandungan / kemalingan. 

3.3. Geni baya, mekadi umah puhun. 

3.4. Toya baya, belabur gentuh. 

3.5. Dura cara ring agama. 

Pawos 52 

1. Sang manggihin jiwa baya, patut nepak kulkul mapitulung anut pawos sane 

sampun kasurat ring ajeng tur sang mayanin keni pamidanda pangupakara 

sekala niskala, mekadi prebya patibajampi sekala niskala keni 

penyangaskara.  

2. Sang manggihin sehanan arta baya, patut ngulkul mapitulung manut 

perarem, utawi sang kemandungan atur supeksa ring prajuru sane pacang 

nimbangin saha niwakang pamutus ring dustane, luwire : 

2.1. Sejawaning nunasang ring Guru Wisesa taler pamidanda manda 

keanutang ring pidaging Undang – Undang Negarane (KUHP) saha 

ngewaliang barangnya.  

2.2. Pamidanda nikel perade tan ngewaliang lintangan ring arahina. 

2.3. Maweweh penyangaskara sanistane prayascita jangkep, perade 

memandung barang sinanggeh suci. 

3. Sang manggihin geni baya utawi belabaran / anyudang embah, patut ngulkul 

mapitulung saha kadulurin antuk sehanan ayah saha makta gegawan. 

4. Sang dura cara ring agama macihna tripremana wenang wang inucap 

kedanda manut perarem saha penyangskara banten prayascita jangkep. 

5. Yan dusta saking dura desa, yan kaejuk raris keaturang ring Guru Wisesa. 

6. Yan ana wang nguman – nguman, wak purusia, wak camala, kroda mayuda 

ring sangkepan wyadin ring pura, wang inucap patut keni pamidanda manut 

kadi perarem. 

Kaping 6  

Indik Penyanggran Banjar / Desa 

Pawos 53 

1. Ritatkala wenten krama sane ngewangun yadnya suka duka, kengin nunas 

penyanggran banjar / desa, manut ring banjar / desanya soang – soang. 

2. Pemargin penyanggrane utawi mapitulung sekadi ring sor : 

2.1. Ritatkala yadnya utawi ngewangun pitra yadnya, manusa yadnya 

manut pinunas sang meyadnya. 

2.2. Banjar / Desa ritatkala mapitulung ring sang keduhkitan utawi 

ngewangun pitra yadnya pesajine sasidan – sidan. 

2.3. Pangelaksanan penyanggrane inucap, mewates tigang rahina nyantos 

pamucuk karya. 

SARGA IV  

SUKERTA TATA AGAMA 

Palet 1  

Dewa Yadnya 

Pawos 54 

1. Kahyangan – kahyangan sane wenten ring wawidangan desa kawentenan 

ipun luwire : 

1.1. Penyiwian desa / banjar. 

1.2. Penyiwian sewosan. 

2. Penyiwian desa / banjar luwire : 

2.1. Pura Puseh. 

2.2. Pura Dalem Setra. 

2.3. Pura Bale Agung. 

3. Sewosan ring punika taler wenten Pura – Pura luwir ipun : 

3.1. Pura Pasimpangan Pucak Agung. 

3.2. Pura Andakasa. 

3.3. Pura Arya Kuta Waringin. 

3.4. Pura Pula Sari. 

3.5. Pura Paketan. 

3.6. Pura Panti Pasek Gelgel. 

3.7. Pura Tirta Buluh. 

3.8. Pura Puncak Ukir. 

Pawos 55 

1. Pura Kahyangan Tiga desa sane madruwe pelaba Pura inggih punika : 

1.1. Pura Puseh – are, persil – Klas – Magenah ring  

1.2. Pura Dalem 20 are, Persil No. 68 Sp Klas IV magenah ring Subak 

Dawan No. 43 

1.3. Pura Pasimpangan Pucak Agung Carik 25,5 are, Persil No. 69 sp Klas 

IV magenah ring Subak Dawan. 

2. Pelaba Pura inucap kegamel antuk Pemangku Pura inucap. 

3. Sejaba punika taler wenten kerombo antuk papeson saking krama. 

Pawos 56 

Siwosan ring Pura Kahyangan Tiga miwah Pura siwosan kadi pawos 54 

(3,4) ring ajeng, ring desa adat taler wenten palinggih sane kawastanin 

Palinggih Balang Tamak. 

1. Palinggih Balang Tamak magenah ring tanggun klod saking desa inucap. 

2. Pewangun miwah yadnya upakaranya keamongin antuk krama desa sami. 

3. Mungguing yadnya upakarannya kasarengin ring yadnya upakara sane 

kawentenang ring pura desa. 

Pawos 57 

1. Sehanan pewangun, rauhing yadnya upakarannya ring Pura Puseh, 

kesanggra antuk banjar / desa sane ngawidangin. 

2. Ring Pura Dalem Gelogor upakarannya kesanggra antuk Banjar Gelogor 

kemwon. 

Pawos 58 

Piodalan Wali Kahyangan Tiga 

1. Ring Pura Puseh Gelogor wali / patirtan kemargiang 6 sasih apisan nemu 

rahina Saniscara wara Kliwon wuku Kuningan. 

2. Ring Pura Dalem Gelogor wali kemargiang 6 sasih apisan nemu rahina 

Anggara Kliwon wuku Tambir. 

Pawos 59 

Piodalan ring Pura – Pura Siwosan 

Manut pawos 54 (3,4) kelaksanayang manut banjar / desa soang – soang  

Pawos 60 

Nyanggra rahina Saraswati lan Ciwa Ratri 

1. Rahina Saraswati yogya kesanggra antuk krama desa inucap antuk upakara 

yadnya ring Pura Desa / Bale Agung, miwah pura – pura siwosan manut 

kawentenannya. 

2. Ring rahina Ciwa Ratri (Purwaning Tilem Sasih Kapitu) Krama desa inucap 

yogya nangkil ring Pura Dalem Setra mahening – hening mesambang 

semadi, wyadin mejagra awengi, maduluran upakara yadnya manut 

kawentenannya. 

Pawos 61 

Sane Kasinanggeh Suci ring Pura 

Sane kasinanggeh suci ring Pura Luwire : 

1. Pretima – pretima 

2. Wewelan – wewelan, Betara mekadi Barong, Rangda, Tapel sane 

kapingitang, area – area, miwah sane siwosan. 

3. Palinggih sane kautamayang. 

Pawos 62 

Lelanguan Sane Suci / Pingit 

1. Gong Lelambatan 

2. Rejang 

3. Topeng Pajegan 

4. Wayang 

5. Kidung warga sari / kekawin 

6. Miwah sane siwosan 

Pawos 63 

Aturan Sane Katur ring Pura 

1. Aturan – aturan / sesangi – sesangi sane dados druwen Pura inucap 

sesampune keaturang antuk pemangku luwire : 

1.1. Aturan – aturan marupa jinah 

1.2. Aturan – aturan leluwesan, minekadi : tedung, busana / pengangge. 

1.3. Aturan marupa mule – mule minekadi : emas, perak, sesocan, miwah 

sane siwosan. 

2. Sehanan aturan – aturan sane manggeh druwen Pura mangda keilekitayang 

antuk prejuru pura inucap. 

3. Yaning wenten pacang nawur sesangi, yogya mesadok ring prajuru pura 

inucap, aturan – aturan inucap kepah dados : 

3.1. Aturan marupa arta berana, leluwesan dados druwen pura 

3.2. Sehanan upakarannya, rawuhing sesari banten pejati tawur pemargi 

wenang manggeh dados druwen pemangku. 

4. Kotak sesari kagenahang antuk prejuru Pura ritatkala wenten yadnya ring 

Pura Kahyangan Tiga, Sehanan aturan sane marupa sesari dana punia 

mangda keranjingan ring kotak inucap. 

5. Daging kotak sesari kepah dados : 

5.1. Atenge ring daging sesari dados druwen pura. 

5.2. Atenge katiba ring pemangku sareng prejuru pura inucap soang – 

soang polih apempatan. 

Pawos 64 

Pasukertan Pura / Kahyangan 

1. Krama banjar / desa yogya maka pamucuk ngaptiang kasucian kalih 

pasukertaning Pura / Kahyangan. 

2. Tan kalugra ngeranjing ke pura yaning : 

2.1. Anak istri ngeraja sewala. 

2.2. Anak istri madruwe oka durung akambuhan. 

2.3. Anak istri karuron. 

2.4. Cuntaka antuk maduwe anak seda. 

2.5. Wang edan. 

2.6. Nenten ngangge busana adat sejawaning sang megama siwos ring 

Agama Hindu yogya mabusana sane becik nganutin tata susila 

panegarannya. 

2.7. Sato ageng masuka pat (sejawaning sato punika pacang keanggen 

upacara yadnya). 

Pawos 65 

Pretingkahing laksana sane tan kawenang ring pura luwire : 

1. Mecikang wastra,pepetet, pusungan, makutu. 

2. Masumpah wyadin nahar cor, sajawaning indike inucap sampun dados 

pamutus perarem. 

3. Mojar ala (wak purusia) nemah, mamisuh miwah sane siwosan. 

4. Mawiyadi, mejaljal, marebat, punapi malih kantos medal rah 

5. Makoratan, mewarih (sejawi anak alit) 

6. Sirep lanang istri mesarengan dados asiki. 

7. Yan perade wang kasurupan / kerawuhan ring wawengkon pura digelis 

prejuru mintonin antuk pasangan kelapa gading medaging geni yogya taler 

kapintonin antuk kaweruhan, wyadin panglokika, yan tan tuhu 

kasurupannya, wang inucap yogya keni pamidanda tur merayascita pura. 

Pawos 66 

Danda Pamidanda 

1. Yan ana wang edan ngeranjing tur ngawetuang usak / leteh ring pura yogya 

keni pamidanda luwire : 

1.1. Warisnya / sane maduwe yogya merayascita pura, sanistannya mecaru 

ayam manca warna. 

1.2. Nanggung sehanan prebya pura riantukan karusakan inucap. 

1.3. Yan tan wenten patutannya yogya krama pura sane nanggung tur 

kelaksanayang upakara lan prebya inucap. 

2. Sapa sire ugi yan perade mamurug kadi daging awig – awig kasurat ring 

ajeng, yogya keni pamidanda manut pamutus wicara / perarem. 

Pawos 67 

Indik Kaicalan ring Pura / Kahyangan 

1. Yan sane ical druwen pura sane kasinanggeh suci, Prejuru Pura / pemangku 

yogya ngaturang kaicalan punika ring Bendesa / Perbekel lan selantur ring 

Guru Wisesa. 

2. Yan perade sane mandung tan kacirian tur druwen pura sane ical ageng 

penghargaannya, prejuru pura / banjar wenang ngawentenang sirat 

pangererata mekadi ring krama sami. 

3. Yan sane mandung kacirian tur druwen pura sane ical kemanggeh suci, 

yogya sang mandung ngewaliang druwen pura inucap tur saha nawur pala 

kerta merayascita maduluran upakara ngenteg linggih. 

4. Yaning sang mandung nenten sumanggup nganutin pidabdab sane sampun 

kasurat ring ajeng (3) prejuru pura / banjar adat digelis ngaturang ring Guru 

Wisesa, tur sesampune kadulurin antuk : 

4.1. Sami prejuru, krama pura inucap nangkil ke Pura ngeningang kahyun. 

4.2. Yan perada wenten sinalih tunggil krama pura / prejuru tan rawuh tur 

tan pesadok ring prejuru, wang inucap yogya keni pala kerta manut 

pamutus, kadulurin antuk sirat pengererata. 

4.3. Yan wenten pesadok, wang inucap keni sirat pangererata. 

5. Yan arta brana sane ical penghargane alit (pengangge lan selantur ipun) ring 

sang ring sang mandung wus kacirian yogya ngewaliang, saha pamerascita, 

tur keni pamidanda manut pamutus perarem. 

6. Yan arta brana sane ical gumanti druwen pemangku, prejuru, muwah krama, 

sang mandung wus kacirian, yogya ngewaliang, nanging tan keni 

pamerascita, keni pamidanda manut pamutus wirasning paruman. 

7. Yan mawiwit saking masilur, prejuru digelis nyiarang ring krama, prade 

barang inucap sampun kakeniang wang inucap tan keni pamidanda. 

Palet 2  

Resi Yadnya 

Pawos 68 

1. Sadurung mapodgala, sang pacang mapodgala patut polih panughrahan 

saking Guru Wisesa sane patut ngicenin piteket, saking Parisadha Hindu 

Dharma. 

2. Sadurung ngemargiang yadnya padwijatian, togya mesadok riyin ring 

prejuru banjar / adat miwah ring perbekel. 

3. Prejuru Banjar / Bendesa Adat / Perbekel yogya nitenin saha supeksa 

nureksain kawentenannya, manda nenten lempas ring ucaping sastra agama. 

4. Pradene sang pacang mapodgala nenten manut ring ucaping sastra agama 

miwah sane siwosan, Prejuru Banjar / Adat/ Perbekel miwah Parisada Hindu 

Dharma yogya ngandeg upakara padwijatiannya. 

5. Ring wus puput yadnya padwijatiannya, Ida Sang meraga Nabe mepaica 

biseka ring sang wus mapodgala, ngeraris bendesa adat / banjar nambyakang 

ring wawidangannya manut parab sane sampun kapaica. 

6. Padiksan wyadin pawintenan pemangku, yogya mesadok riyin ring Prejuru 

Banjar / Bendesa Adat. 

7. Yan sane pacang mawinten inucap nyasar laksana, lempas ring ucaping 

sastra agama, prejuru banjar / bendesa adat yogya ngandeg pawintenannya. 

Pawos 69 

Sane Yogya Mawinten 

1. Sane yogya mawinten luwire : 

1.1. Pemangku. 

1.2. Dalang. 

1.3. Sangging. 

1.4. Balian usada / balian sonteng. 

1.5. Tukang banten. 

1.6. Pande sane mekarya pedagingan. 

1.7. Miwah sane siwosan. 

Pawos 70 

Swadarmaning Sang Sulinggih 

1. Swadarmaning Ida meraga Sang Sulinggih luwire : 

Nuntun krama mangda prasida uning ring indik tatwa, susila muah upakara 

Agama Hindu. 

2. Ida Sang Sulinggih tan kepatutang muput yadnya, yan kantun sajeroning 

wicara. 

3. Ritatkala yadnya padwijatian Ida Sang Sulinggih yogya polih aturan 

sesidannya saking pawongan miwah sane siwosan. 

4. Mungguing yadnya palebon Ida Sang Sulinggih riwekas, yogya taler polih 

aturan – aturan manut kawentenannya miwah sane siwosan. 

Pawos 71 

Linggih Ida Sang Madwijati 

1. Prejuru lan krama yogya mapisinggihan linggih, ring Ida Sang Madwijati 

muah sang meraga pinandita wyadin pemangku. 

2. Ida meraga Sang Sulinggih wyadin pemangku nenten kepatutang muput 

yadnya sajeroning desa adat, sane nenten kaucap wang meagama Hindu 

muah ring Sastra Yadnya. 

Pawos 72 

Indik Ngadegang Pemangku 

1. Ngawit saking katurunan. 

2. Ngawit saking nyanjan, ngerauhang balian sonteng. 

3. Keraremin antuk suara gilik saking krama, sakirang – kirangnya kalih 

pasuaran krama sane ngawidangin. 

4. Wus punika patut wang inucap lanang istri mawinten, kapuput antuk Ida 

Sang Sulinggih. 

5. Prebaya pawintenan inucap kamedalang antuk krama desa asane 

ngawidangin. 

Pawos 73 

Sane Tan Yogya Kedadosang Pemangku 

1. Wang cedangga banget. 

2. Wang amupang laku. 

3. Wang sane nenten keraremin antuk prejuru muah krama sane ngawidangin. 

Pawos 74 

Swadarmaning Pemangku 

1. Asewake Dharma Stiti ngerajegang pangastawa ring Ida Betara miwah ring 

Sang Hyang Widhi. 

2. Ngenterang sehanan upakara yadnya, ritatkala wali, petirtan muah yadnya 

siwosan ring pura sane ngawidangin. 

3. Prebaya pawintenan, ngaturang upakara nuju Purnama, Tilem, Kajeng 

Kliwon muah sane siwosan. 

4. Nuntun krama sane pacang muspa, yan perade nenten nuur Ida Sang 

Sulinggih.  

5. Nyiratin sang ayat muspa nanging ring sang masinggihan, patut kalugra ring 

sang pacang kasiratin. 

6. Pemangku – pemangku pura pemaksan, dadya muah paibon kawenangannya 

wantah ring kramannya soang – soang, sejawi wenten pinunas prejuru 

mangda pemangku inucap sareng ngayah, ngarombo pemangku kahyangan 

tiga desa ring pura inucap. 

Pawos 75 

1. Pemangku pengarep ring pura puniki yogya nibakang pituduh majeng 

pemangku siwosan sane sareng ngarombo yadnya. 

2. Pemangku sane sareng ngarombo yadnya, wenang polih pah – pahan manut 

perarem prejuru. 

3. Yan perade pemangku pengarep keni kapialang, yogya pemangku desa sane 

siwosan ngayah, ngater wyadin ngastawayang yadnya ring pura inucap. 

4. Nanging perade sami pemangku desa kapialang, yogya nuur Ida Sang 

Sulinggih.  

5. Yan wenten Pemangku Kahyangan Tiga keni ujar ala, ulah ala, pemangku 

inucap patut meprayascita, kesepuh olih krama desa adat sane ngawidangin, 

tur kapuput antuk Ida Sang Sulinggih. 

6. Sang maweh ujar ala yogya katibanin pamidanda manut pamutus perarem 

krama desa adat. 

7. Peradennya wenten pemangku amumpang laku sane kebawos nyasar laksana 

yan ageng pisan dosannya yogya pemangku inucap kerarianang tur saha 

nawur pala kerta manut pamutus perarem. 

Pawos 76 

Indik Laluputan lan Olih – Olihan Pemangku Desa 

1. Pemangku kahyangan tiga tan keni ayah – ayah miwah papeson ring desa 

inucap. 

2. Pemangku kahyangan desa sane ngamel laba pura patut ngemanggehang 

swadarmaning minekadi : 

2.1. Ngaturang upakara yadnya / wali / piodalan, Purnama, Tilem, Kajeng 

Kliwon muah sane siwosan ring pura inucap. 

2.2. Ritatkala wali / patirtan ulam upakarannya / adeng kamedalang antuk 

krama banjar / desa / pura inucap. 

3. Pemangku sane tan ngamel pelaba pura, sehanan prebaya upakara yadnya 

kamedalang antuk krama pura inucap. 

4. Patetiwan pemangku kahyangan tiga desa lanang / istri yogya polih prebya 

saking desa adat marupa beras 200kg, lan kasa 10 meter. 

Pawos 77 

Indik Ngentosin Pemangku Desa 

Pemangku desa kagentosin riantukan : 

1. Yusan pemangku lanang istri sampun dahating lingsir. 

2. Pemangku nahenin bogolan. 

3. Pemangku lanang istri sampun seda. 

4. Pemangku saking pinunas ngeraga antuk kayun nirmala. 

5. Katiban sungkan rahat. 

Pawos 78 

1. Yan perada wenten pemangku inucap ngalap rabi, saking rahayu pemangku 

inucap yogya kasepuh kaupesaksi antuk prejuru banjar / desa. 

2. Sadurung masepuh pemangku inucap tan kepatutang muput yadnya. 

Palet 3  

Indik Pitra Yadnya 

Pawos 79 

1. Sehanan upakara pamreteka sang sampun lampus / padem kebawos Pitra 

Yadnya mekadi : 

1.1. Mendem. 

1.2. Atiwa – tiwa / ngaben. 

1.3. Ngerorasin. 

1.4. Nyegara gunung / ajar – ajar. 

1.5. Ngelinggihang sang dewa / mekarya ring paibon. 

2. Mendem. 

2.1. Sang padem / seda sadurung pupak / maketus untu patut kapendem 

ring setra pemajangan tan wenang nyuarayang kulkul. 

2.2. Sang padem sampun makupak / maketus untu macihna antuk kulkul 

banjar adat soang – soang, patut kapendem ring setra ageng saha 

kateduhin antuk krama banjar adat. 

2.3. Krama banjar adat kepatutang ngamedalang patus marupa beras akeh 

ipun 1kg. 

3. Danda pamidanda. 

Sang sapa sira ugi yening tan mekrama banjar adat, riwekas sinalih tunggil 

kaluargannyane padem / seda dados mendem ring setra, sakewanten 

kepatutang keni penanjung batu akeh ipun beras 40 cetu, tur ketawur 

sadurung mendem. 

4. Atiwa – tiwa / ngaben. 

Ngaben ring desa wenten kalih soroh luwire : 

4.1. Ngaben nadak 

4.2. Ngaben masa 

5. Ngaben nadak : ngaben sane patut kelaksanayang sajeroning : pitung rahina 

ngawit desa : 

Pemargin ngaben nadak kepatutang : 

  

5.1. Nuduk patus marupa patus karya manut pemargine. 

5.2. Upakara ngeseng sawa, kepatutang mangda kesandang (katikul) tan 

kepatutang ikrama ngarap tur ngarusak sehananing upakara. 

6. Ngaben masa / ngewangun. 

Inggih punika ngewangun / ngaben sajeroning masa / nemu sasih karo. 

Pretingkahe ngelaksananyang ngaben masa patut nganutin kadi ring sor : 

6.1. Ngaben kumpulan / kelompok : ngaben sane makumpul dados asiki 

lintangan ring limang pengarep, patut kaenterang olih Prejuru Banjar / 

Desa Adat. 

6.2. Ngaben kumpulan / kelompok sangkaning ngiring Ida Sang Sulinggih 

/ muah sane siwosan kepatutang tan kaenterang antuk Prejuru Banjar / 

Desa Adat. 

6.3. Yaning ngewangun / ngaben ring banjar, pepatusan sane nganutin 

dumduman patus pesangon banjar soang – soang. 

6.4. Sadurung amasa (1 warsa) tan kepatutang nuduk patus. 

6.5. Sadurunge pangutangan sang mepewangun kepatutang ngewaliang 

pecak tetanemane kadi jati mula. 

6.6. Riwusan ngaben / mendem ring geni, taktakan api, utawi sane siwosan 

kepatutan mangda kabersihin antuk sang ngewangun sajeroning 

petang rahina. 

6.7. Rikala ngemargiang / nyandang sane utawi nyandang wadah 

sakeluwirnya saha upakarannya, pemargine ke setra mangda dabdab 

antar tan ulah laku, mangda dabdab eteh – etehan upakarane, 

pamereman sawa, wadah petulangan lan sakeluwir ipun tan kengin 

karusak, sehanan upakara mawesana rahayu. 

6.8. Prejuru patut nureksain pemargin awige inucap ring ajeng. 

6.9. Yaning wenten pamargin ngaben ngewangun ring dora desa 

sakewantennyane magenah ring desa puniki kepatutang keni upakara 

kadi ring sor, tur nganutin kecap agama, nista, madya, utama, saha 

nganutin dresta muang sima cara. 

Upakara ipun luwire : 

6.9.1. Ring Pura Dalem  

6.9.2. Ring Praja Pati 

6.9.3. Ring Tetaneman. 

6.10. Yening wenten patempung ngaben kepatutang keni penanjung batu 

soang – soang beras 4 catu. 

7. Majenukan ring sang ngewangun Pitra Yadnya sajeroning desa adat puniki 

tan polih pangewales marupa daging sok / ajeng – ajengan. 

8. Yan wenten tempal kadi munggah ring ajeng sang ngewangun pitra yadnya 

keni pamidanda manut pamutus perarem. 

Pawos 80 

Tata Cara ngemargiang Pitra Yadnya 

1. Yan wenten anak seda salah pati, ngulah pati, kabebeng, kapengawan, 

ngadut manik, ngadut ari – ari, manut dresta yogya kapendem kadi sang seda 

biasa. 

2. Yan wenten anak seda ritatkala wenten yadnya ring pura, Kahyangan Tiga 

mangda satinut ring uger – uger kadi ring sor : 

2.1. Nenten kepatutang mendem / ngeseng sawa, sadurung Ida Betara 

katuran wali, Patirtan, pangusaban, miwah sane siwosan. 

2.2. Yan pacang nyineb Ida Betara nenten kalugra mendem wyadin 

ngeseng sawa sadurung Ida Betara puput katuran masineb. 

2.3. Yan perade kedeh kapisaratang pacang mendem olih keluargannya 

yogya mendem nanging tan polih penyanggran banjar tur nenten 

dados nyuarayang kulkul banjar / desa. 

2.4. Sang nyarengin mendem sane inucap, nenten kalugra tangkil wyadin 

mamedek ke pura sadurung wenten tigang rahine ngawit saking 

mendem sawa. 

2.5. Yan wenten anak nyambut karya pitra yadnya / ngaben, ring 

wawengkon desa puniki sane kawidangin, nenten yogya ngemargiang 

Upakara Dewa Yadnya. 

2.6. Yan wenten wang seda nenten meagama Hindu, nenten dados 

kapendem ring setra desa adat puniki. 

2.7. Manut aji Purana Tatwa, tan wenang mendem sawa siwosan ring setra 

sane sampun kemanggehang manut dresta. 

2.8. Tan yogya mendem sawa ring sajeroning wates Pura Prajapati. 

2.9. Tan yogya makarya gagumuk anak seda sejawaning ngangge tanah. 

Pawos 81 

Danda Pamidanda 

1. Prade wenten wang sane mamurug pasukertan awig – awig kadi kasurat ring 

ajeng yogya keni pamidanda manut kadi pamutus perarem. 

2. Yan wenten sane tan tinut ring pamutus perarem, prejuru digelis ngaturang 

ring guru wisesa, sane patut ngicenin tatimbangan. 

Pawos 82 

Ngerombo Anak Seda 

1. Sang madruwe anak seda, yogya digelis nyadokang kawentenannya ring 

prejuru banjar miwah adat. 

2. Swadarmaning prejuru miwah krama ritatkala ngerauhin genah sang seda 

sane sareng mekrama desa adat kepatutang mangda : 

2.1. Ngangge busana adat. 

2.2. Magebagan yan perade sawa inucap durung mapendem / mageseng. 

2.3. Krama sane magebagan ring genah sang seda sadurung tengaing 

wengi tan polih sesangon sakeluwir ipun. 

2.4. Nyarengi mresihin sawa tur nganter rauhing ke setra. 

Palet 4  

Indik Manusa Yadnya 

Pawos 83 

1. Manusa yadnya inggih punika upakara darmaning manusa ngawit saking 

patemoning kama bang lawan kama petak sajeroning garba wasaning ibu 

jantos lampus ring wekas. 

2. Upakara / upacara inucap manut kadi ring sor : 

2.1. Magedong – gedongan (masakapan) 

2.2. Tatkala rare wawu embas. 

2.3. Kepus wedel / ngelepas awon / 12 rahina. 

2.4. Tutug kambuhan / 42 rahina. 

2.5. Rare mayusa tigang sasih. 

2.6. Rare mayusa enem sasih. 

2.7. Rare mapetit rambut. 

2.8. Mepandes. 

2.9. Mawiwaha. 

2.10. Mawinten / madwijati. 

3. Upacara – upacara inucap ring ajeng nganutin kecap agama, nista, madya, 

utama nganutin dresta muah sima cara. 

Pawos 84 

1. Sane yogya mapendes luwirnya : 

Anak lanang wyadin istri sane sampun tutug kelih. 

2. Manut Tatwa Agama nenten kepatutang mandesin wyadin natahin sawa. 

Palet 5  

Indik Buta Yadnya 

Pawos 85 

1. Buta Yadnya tawur kesanga inggih punika : 

1.1. Ring tileming cetra (sasih kasanga) kemargiang yadnya tawur kesanga 

ring pempatan tanggun desa miwah ring pura dalem. 

1.2. Genah muput yadnya ring pura dalem. 

1.3. Wus muput ngemargiang yadnya inucap, ngeraris ngaturang pecaruan, 

mabuhu – buhu kaenterang antuk Prejuru Banjar lan Desa. 

1.4. Sadurung mabuhu – buhu kelaksanayang malelasti ke segara mundut 

sehanan pretima lan arca – arca sane kasinanggeh suci kesarengin 

antuk Betara – Betara sami, tur kesanggra antuk krama banjar / desa 

soang – soang. 

1.5. Pangempon / pangemban yadnya ring Dalem duk ngesanga kaempon 

antuk desa adat Gelogor kamawon. 

1.6. Ageng alit yadnya nganutin desa dresta sane kantun kemanggehang 

 

2. Ring penanggal apisan sasih kedasa kemargiang nyepi sipeng tur nyejerang 

catur berate penyepian : 

2.1. Amati Geni. 

2.2. Amati Karya. 

2.3. Amati Lelangun. 

2.4. Amati Lelungan. 

3. Penyepian ngawit semeng jantos benjang semeng. 

4. Prejuru banjar / desa supeksa ngenterang sang yogya dados tanda, pacang 

nureksa kawentenan wyadin ngaptiang panyepian ring wawidangan soang – 

soang. 

5. Ring penanggal ping kalih sasih kedasa, ngembak geni ngawit semeng ring 

rahina inucap sampun dados ngambil karya kadi sane sampun  - sampun. 

SARGA V  

SUKERTA TATA PAWONGAN 

Palet 1 

 Indik Pawiwahan 

Pawos 86 

1. Pawiwahan inggih punika panunggalan purusa lan predana melarapan 

panunggal suka cita kadulurin antuk upasasksi sekala lan niskala 

2. Pidabdab pawiwahan ngemanggehang pemargin purusa / krama kapurusa 

luwire : 

Sang kapurusa / sang laki sane patut ngalap rabi, sang predana sane pacang 

kawiwahan patut kerabiang / kapumahang ring sang kapurusa. 

3. Pemargin kawiwahan wenten polah palih ipun luwire : 

3.1. Pepadikan. 

3.2. Ngerorod / ngerangkat (memargi riyin / masiliban wus punika 

kakrunayang)  

3.3. Nyeburin (sang lanang kapretisentanayang) kemargiang laju 

kawiwahang ring wadone. 

4. Pidabdab sang pacang mawiwaha : 

4.1. Sang sampun munggah teruna, deha. 

4.2. Sangkaning pada rena / tan kaprikosa. 

4.3. Yan prade ngambil siwos agama patut kamanggala antuk banten 

penyambutan utawi sudi wedana. 

4.4. Nganutin kecaping agama. 

4.5. Nganuting sedaging UU No. 1 Tahun 1974 indik pawiwahan. 

5. Yan tan manut kadi kecaping ajeng tan kasinanggeh syah, tur keni 

pamidanda manut perarem. 

Pawos 87 

Pawiwahan Sane Sinanggeh Sah 

1. Pemargin pawiwahan sampun nganutin pidabdab pawiwahan ring desa adat. 

2. Sampun mawidi widana sanistannya mebyakala. 

3. Kesaksinin antuk prejuru. 

4. Nawur prebya upasaksi maserana antuk pejati nganutin banjar soang – 

soang. 

Pawos 88 

Tata Cara Pawiwahan 

1. Sang pacang marabian kulawargannya patut mesadok ring prejuru indik 

pemargin pewarangane. 

2. Pemargin pepadikan nganutin dudonan. 

3. Indik ngerangkat / ngerorod sang lanang patut lumaksana sekadi ring sor : 

3.1. Ngawentenang pesadok sanistannya sareng kalih diri tan kasepan ring 

arahina saha maserana suluh ritatkala wengi. 

3.2. Ngawentenang pangelukuhan manut dudonan. 

3.3. Wus pengambilan warga sang istri mesadok ring prejuru, iprejuru 

ngeraris nambyakang nyuarayang tatengeran kulkul makecihna 

pemargin ngerangkat sampun katerima raris natab banten pabyakala. 

4. Yan ngantos ping tiga pangelukuhane durung katrima, sang lanang patut 

nyadokang pemarginnyane ring prejuru. 

5. Nyeburin nganutin pretisentana kapurusa. 

6. Nyentana sang kapurusa ngetosin sang predana. 

Pawos 89 

Saserep Ngerorod 

1. Yan wenten kaicalan sangkaning ngerorod sang kaicalan kula warganya 

yogya digelis atur supeksa / mesadok ring prejuru tur yogya nunas 

pamitulung pacang maseserep. 

2. Prejuru patut ngenterang pemargin maseserep tur nuntun saserepe mangda 

nganutin tata kerta desane. 

3. Paseserepe patut sanpun polih wak – wakan antuk prejuru genahe 

maseserep. 

Pawos 90 

Pawiwahan Sane Tan Kepatutang 

1. Manut pemargi dresta sang lanang yogya merabi adiri sejawaning wenten 

pasubayan kawehin antuk rabine riyin, ping kalih manut kadi daging UU No. 

1 tahun 1974. 

2. Sang merabian kepatutang maduwe putra manut kadi program KB. 

3. Yan wenten wang mobot tan perabi, patut digelis kesadokang tur 

kesakapang ring sang mobotin, wang inucap keni pamidanda sekadi ring sor: 

3.1. Sang lanang sane keangken keni danda beras 40 catu 

3.2. Yan mobot utawi kulawargannya patut keni danda beras 40 catu saha 

ngangkenin pianak nyane. 

3.3. Sang alaki sane sampun merabian, sane mobotin tan kayun ngambil 

nganggen rabi, patut keni danda beras 120 catu. 

4. Yan wenten teruni / rangda nuba manik, sangkaning tan rahayu digelis 

kesadokang ring prejuru tur nureksain indike punika yan sampun pastika laju 

keni danda beras 80 catu tur keni pangerubuhin ring pura desa raris 

keaturang ring Guru Wisesa. 

5. Sang mapitulung keni danda beras 80 catu tur keaturang ring Guru Wisesa. 

6. Yan wenten wang sane muncalin, ngambil anak sane sampun mejangkepan 

patut keni danda beras 80 catu tur keaturang ring Guru Wisesa. 

7. Yan wenten nyolong samara, uwa krama, drati krama, salit krama, lokika 

sanggraha, gamia gamana, patut danda marupa pamerasyascita ring pura 

kahyangan tiga nganutin banten guru piduka tur kapuputang antuk sang 

sulinggih. Upakarannya mangda kelaksanayang sadurung rauh pujawali, tur 

wang inucap katur ring Guru Wisesa. 

Palet 2  

Indik Nyapihan 

Pawos 91 

1. Sang wus merabian, palas tan sida patut satinut alaki rabi kebawos nyapihan. 

2. Yan wus merabian sangkaning seda kebawos balu. 

3. Sang ayat pacang nyapihan mangda nganutin sane manut ring daging UU 

No. 1 Tahun 1974, awig – awig sepatutnya, atur supeksa ring sang rumawos, 

Pengadilan Negeri nunas pailekita, wastu sinah apadang indik pemargin 

nyapihan. 

4. Yan perade sampun pastika, prejuru nyarwakang ring banjar utawi ring desa 

saha patut pemarginnya. 

Pawos 92 

1. Sulur pacang palas merabian wenten sangkaning : 

1.1. Tan pada rena merabian seantukan ngawetuang byota, tan kapegatan  

1.2. Tan maduwe sentana 

2. Indik nyapihan tan kengin kapuputang antuk prejuru yadiastun sampun pada 

lila pacang nyapihan. 

3. Sang pacang nyapihan mangda keaturang separiindiknyane ring Guru 

Wisesa (Pengadilan Negeri) manda pastika kawentenannya tur polih ilekita 

pastika (Akta Perceraian). 

 

 

 

 

 

 

 

 

 

 



33 
 

33 
 

Pawos 93 

Pah – pahan Nyapihan 

1. Yan sampun pastika prejuru raris nambyakang kawentenannyane manut 

pamutus saking Guru Wisesa tur padruwennyane kepah manut kadi pamutus 

pengadilan. 

2. Jalaran nyapihan wit saking tan pada lila luwire : 

2.1. Nyasar laku, paridora, drati krama 

2.2. Kapunggelan idep rasa, utawi wandu 

2.3. Wuk purusya wirosing laku 

2.4. Matilar tan pesadok, utawi tan maweh pangupa jiwa langkungan ring 

2 warsa. 

2.5. Miwah sane siwosan manut kadi UU No. 1 Tahun 1974 

Pawos 94 

1. Yan riwekas sang sampun nyapihan malih adung tur mawiwaha patut 

ngelaksanayang pawiwahan manut pawos perabian ring ajeng. 

2. Wang inucap keni pamidanda beras 40 catu saha patut kadulurin banten 

pemerayascita ring pura desa. 

Pawos 95 

Swadarmaning Balu 

1. Swadarmaning balu luwir ipun : 

1.1. Ngemanggehang kepatibratan tan paridara drati krama. 

1.2. Ngemargin sehanan ayah krama. 

1.3. Ngeraksa ngutsahayang lan miara sehanan warisan lan pagunakaya 

kalih sentanannya 

1.4. Kengi kedih sentana yan sampun mapidabdab sareng rahine pecak tur 

polih kabebasan saking kula warga purusa. 

1.5. Tan kengi ngadol utawi ngantahang warisan sejawaning polih wak – 

wakan saking pakulawarga rahina kapurusa. 

1.6. Kawenang malih mawiwaha yan sampun kapiugum antuk oka deha 

teruna lan kulawarga kapurusa. 

2. Balu sane tan kepatutang ngemargiang swadarmaning balu luwire: 

2.1. Matinggal drati krama, paridara lan selantur ipun. 

2.2. Matilar tan pesadok jantos langkungan ring 6 sasih. 

2.3. Lempas ring swadarmaning balu kadi inucap ring ajeng / salah 

prawerti. 

3. Balu sane tan pageh ring swadarmaning balu kadi inucap ring ajeng perade 

kacihna manut ring tri premana salah prewertinnya wenang katundung olih 

wargannya kapurusa / anak deha, teruna. 

Palet 3  

Indik Sentana 

Pawos 96 

1. Sentana wenten kalih pawos : 

1.1. Sane kaucap pretisentana 

1.2. Sentana paperasan 

2. Pretisentana : sentana sane metu saking pawiwahan sane sampun marupa 

syah puputing saksi sekala lan niskala 

3. Yan sentana sane metu saking pawiwahan sane durung sah utawi pawiwahan 

durung kapuput wadonnya sampun mobot, sentanan inucap patut kaupakara 

manut agama. 

4. Sentana paperasan : perade saking pawiwahan tan presida ngawetuang 

sentana, kengin ngadegang sentana utawi ngedih sentana kadulurin antuk 

upeksaksi sekala lan niskala saha upakara paperasan kewastanin sentana 

paperasan. 

Pawos 97 

Uger – uger Sentana Paperasan 

1. Uger – uger sentana paperasan luwire : 

1.1. Putra sane kaperas sampun mayusa 2 warsa 

1.2. Sadurung nunas, sang ngedih wyadin sang makidihang patut mesadok 

ring prejuru adat lan kaluwarga kapurusa. 

1.3. Sajeroning tigang sasih ngawit katambyakang, yan wenten sane 

kaberatan patut mesadok ring prejuru adat. 

1.4. Yaning tan wenten merasa kaberatan sajeroning tigang sasih prejuru 

adat patut ngesahang pameras inucap sekala lan niskala saha upakara 

kadi ring sor, tan mari nunas upasaksi ring bebanjaran. 

1.4.1. Peras penyeneng masesari beras 4 catu katur ke desa. 

1.4.2. Sesantun beras 2 catu katur ring pemangku. 

1.4.3. Masesantun beras 2 catu katur ring kelihan / bendesa. 

Pawos 98 

Tata Cara Meras Sentana 

1. Tata caraning meras sentana wenten : 

1.1. Sampun patut mawidi widana. 

1.2. Upacarane kesaksinin olih prejuru adat lan dinas. 

1.3. Sampun manggeh ring ilekita banjar / pengadilan. 

2. Sane patut keadegang sentana luwire : 

2.1. Sampun mayusa pinih alit 2 warsa. 

2.2. Krama me agama hindu. 

2.3. Papernahan nedunang saking sang pacang nunas / meras. 

2.4. Kulawarga saking kapurusa. 

2.5. Prade tan wenten kulewarga saking kapurusa kengin saking wadon, 

prade saking wadon tan wenten wawu dados / kengin manut kasudian 

sang pacang meras (tunggil paibon). 

3. Meras sentana kengin langkungan ring adiri lanang wyadin istri. 

4. Perade wenten tan nganutin sulur kecape ajeng, prejuru wenang ngadeg sang 

pacang meras, saha wenang maweh panuntun mangda tan wenten patungkas 

ring sesamannya. 

Pawos 99 

Swadarmaning Meras Sentana 

1. Swadarmaning sang sane meras sentana, pateh ring swadarmaning Guru 

Rupaka luwire : 

1.1. Maweh pangupa jiwa. 

1.2. Ngupakara manut agama. 

1.3. Maweh ngutsahayang kaweruhan sentana. 

2. Swadarmaning sang sane kaperas pateh kadi swadarmaning sentana ngupadi 

darmaning putra sasana. 

3. Saking kapurusa tan wenang malih ngewaris ring sang ngrupaka yaning 

sampun wenten waris sewosan mekadi sentanannya. 

4. Yan saking kalih inucap ring ajeng sinalih tunggil lempas ring sesana yogya 

kesadokang tur keni pamidanda sekadi ring sor : 

4.1. Sang ngedih sang kaidih wekasang waliang / ngewaliang indik ngedih 

kaidih patut keni danda beras 40 catu. 

4.2. Sinalih tunggil sane keni danda, patut ngewehin pesangon sasuwen 

ipun tigang sasih sang sane katilar, akeh ipun beras 120 catu. 

4.3. Sang kaperas wenang ngewaris sekadi jati mula ring sang ngarupaka. 

Palet 4 

 Indik Warisan 

Pawos 100 

1. Sehanan arta brana, pusaka saha ayah – ayahan ngupadi kasukertan sekala 

lan niskala saking kaluhurannya arep ring katurunannya kebawos warisan. 

2. Sane kebawos warisan luwire : 

2.1. Druwe tanah, turun temurun saking kaluhurannya arta berana, 

kahyangan, pusaka suwekrama, tanah ayah – ayahan, miwah sane 

siwosan. 

2.2. Paguna kaya. 

2.3. Utang pihutang. 

3. Sane kebawos waris pewarisan inggih punika : 

3.1. Sang kapiturunan kebawos pewaris. 

3.2. Katurunannya kebawos ahli waris. 

Pawos 101 

Sane Kamenggahang Ahli Waris 

1. Kaping ajeng pretisentana purusa utawi sentana ajeg lan sentana paperasan  

2. Prade tan wenten katurunan purusa, patut karereh papernahan ngunggahang 

mekadi rerame, pernah sasemetonan, misan, mindon saking kapurusa. 

3. Turunan ke samping mekadi misan, mindon. 

4. Yan perade tan wenten sekadi manut ring ajeng patut kewarisain antuk dadia 

paibon. 

5. Yan tan wenten maduwe paibon, patut kewarisan antuk banjar. 

Pawos 102 

Swadarmaning Ahli Waris 

1. Swadarmaning ahli waris sekdi ring sor : 

1.1. Ngemargiang / nyilidihi ayah – ayahan waris. 

1.2. Ngutsahayang utawi polih pah – pahan arta brana wewarisan. 

1.3. Ngempon kahyangan merajan / pura tatinggalan warisan saha 

ngupakara. 

1.4. Ngelaksanayang sehanan Pitra Yadnya leluhur. 

1.5. Yaning sang seda tan madrebe arta brana, sang kasinanggeh waris 

patut mamreteka sawan ipun. 

1.6. Sang mulih deha, riantukan duk pawiwahannya ninggal kedaton tan 

patut dados ngewarisin. 

1.7. Sentana luh sane tan sah mawiwaha mewastu madrebe pianak 

sentanannya kengin wantah ngewaris pagunan kayan biangnya. 

1.8. Prade yan sajeroning pakulawargan wenten ahli waris lintangan ring 

adiri, sesamen ahli waris punika patut ngewentenang pah – pahan 

manut kadi ring sor : 

1.8.1. Ngawentenang paigum indik pedum warisan. 

1.8.2. Yan sida igum patut nunas patimbang kertha saking prejuru lan 

banjar adat. 

1.8.3. Yan molihang kadi ucaping ajeng wawu nunas ring sane rumawos 

nganutin wicara lan Guru Wisesa. 

SARGA VI   

WICARA LAN PAMIDANDA 

Palet 1  

Indik Wicara 

Pawos 103 

1. Sane wenang memawosin minekadi mutusang wicara ring desa luwire : 

1.1. Kelihan Banjar, perade sang mawicara sami – sami patunggilan 

bebanjaran. 

1.2. Bendesa Adat prade sang mawicara masewosan bebanjaran. 

2. Prade sang mawicara tan wenten tinut ring tata caran kelihan banjar 

mawosin ring daging pamutusnya wenang nunas bawos bebandingan ring 

Bendesa. 

3. Pemutus Bendesa arep ring wicara inucap ping ajeng (2) sinanggeh 

pamutusning bebawos ring desa. 

Pawos 104 

1. Sehanan wicara mawiwit kecorahan sakeluwire, miwah sinanggeh 

nungkasin daging awig – awig, pasuara miwah perarem desa utawi banjar 

patut raris kebawosin tan nyantosin pesadok. 

2. Sejaba wicara kadi ring ajeng, patut nyantosin pesadok sang nunas bawos. 

Pawos 105 

1. Sehanan wicara patut katepasin jantos pastika janten iwang patutnya 

melarapan antuk : Tri Premana, Bukti, Saksi, miwah ilikita. 

2. Pamutus patut tan maren nepek ring catur dresta (Sastra, Purwa, Loka 

miwah Desa Drestane) 

3. Sehanan pamutus patut tan maren ngupadi : 

3.1. Mangda warga desane sayan pastika uning ring wewatesan iwang 

patut. 

3.2. Mangda sang kawon, tatas uning ring kaiwangan deweknya. 

3.3. Sang molih tan maren katuntun mangda sampun nginggilang 

kepatutannya, lila lagawa nyampura sang sisip. 

3.4. Nyapsap bibit papinahe mamusuh – musuhan. 

Pawos 106 

1. Bendesa patut nunasang pematut ring sang rumawos, perade wenten wang 

desa memadag ring pamutusnya, bilih – bilih yan punika ngawenang 

durkertan desa. 

2. Wang desa sane kaberatan ring pamutus Bendesa wenang nunas 

bebandingan ring Guru Wisesa 

Palet 2  

Indik Pamidanda 

Pawos 107 

1. Desa utawi banjare wenang niwakang pamidanda ring wang desa sane sisip. 

2. Paniwak inucap kelaksanayang olih Bendesa utawi kelihan Banjar nunggal – 

nunggal manut dudonan. 

3. Bacakan pamidanda luwire : 

3.1. Ayahan panukun kasisipan. 

3.2. Danda arta. 

3.3. Panikel – penikel urunan utawi panikel dedosan 

3.4. Upakara penyangaskara 

Pawos 108  

1. Pamidanda sane katiwakang patut manut ring awig – awig, pasuara, perarem 

utawi dresta miwah agama, miwah adung ring kasisipan. 

2. Ageng alit pamidanda sane katibakang mesor singgih manut ring kasisipane. 

3. Jinah utawi raja brana pamidandane ngeranjing dados druwen banjar utawi 

desa manut dudonan. 

Perarem miwah Pasuara 

Pawos 109 

1. Paruman desa utawi banjar patut ngamedalang perarem – perarem anggen 

nyangkepin awig – awig nunggal – nunggal manut dudonan. 

2. Daging sehanan perarem patut satinut ring awig – awig 

3. Sane patut kaunggahang ring perarem mekadi ipun : 

3.1. Dewasa ngawitin pemargin daging awig – awig sane mabuat 

3.2. Rarincian penyahcah daging awig – awig, sane mabuat 

3.3. Tata sulur ngemargiang daging awig – awig  

3.4. Sehanan indik sewosan, anggen nyangkepin awig – awig. 

Pawos 110 

1. Perarem prejurune wenang ngamedalang pasuaran – pasuaran nyangkepin 

daging awig – awig desane 

2. Daging pasuarane tan maren patut : 

2.1. Satinut ring daging awig – awig 

2.2. Manut ring adat, agama, sastra, purwa, loka miwah desa dresta 

2.3. Pastika nyantenang dewasa pengawit pemarginnya 

2.4. Nyantenang agung alit dendannya yan kapurug 

SARGA VII  

NGUWAH – NGUWUHIN AWIG – AWIG 

Pawos 111 

1. Nguwah kalih nguwuhin awig – awig puniki patut kelaksanayang antuk 

perarem krama desa. 

2. Perarem inucap patut melarapan gilik saguluk perarem krama desa. 

3. Pamutus kebawosang presida yan sampun keraremin gilik saguluk utawi 

kengin mejalaran pasuara (wawilangan suara) 

4. Yan mejalaran antuk wawilangan suara gaguatnya sekadi ring sor : 

4.1. Krama desa sanistannya kalih pahan saking sane tan rawuh 

4.2. Wawilangan suara sane nganutin sanistannya kalih pahan lintang adiri 

saking wawilangan suarane parum. 

SARGA VIII 

 PAMUPUT 

Pawos 112 

1. Bendesa adat kala ngemargiang sedaging awig – awig desa patut tan maren : 

1.1. Satinut utawi mawirasa ring sehanan prayogya sane taler 

ngawiwenang wang desane, upami perbekel miwah pekaseh. 

1.2. Ngawenteng galah pengala desa mangda wang desane polih ngupadi 

pangupajiwa, nincapang pangeweruh miwah utsaha niri – niri 

siwosan. 

2. Awig – awig puniki kewastanin awig – awig Desa Adat Gelogor. 

3. Awig – awig puniki kemargiang ngawit saking keraremin antuk krama desa 

sami. 

4. Awig – awig desa adat puniki manggeh kalih kelaksanayang ring 

wawidangan Desa Adat Gelogor. 

5. Awig – awig desa adat puniki nganinin sehanan warga lan krama adat lan 

sehanan sane kakuwub antuk Desa Adat Gelogor. 

Pawos 113 

Saluwiring pemargi pekraman sane durung kebawos utawi durung munggah, 

sajeroning awig – awig puniki manggeh kelaksanayang manut tata cara sane 

sampun ketah memargi, kadulurin antuk pasuara / perarem. 

Pawos 114 

Awig – awig puniki kalingga tanganin antuk bendesa, kesarengin antuk 

Kelihan Banjar, kesaksinin antuk Perbekel, lan camat sane ngawengkonin. 

Pawos 115 

Awig – awig puniki keraremin duk rahina pamelaspas 

Pawos 116 

Awig – awig puniki disalin ulang manut sekadi asli olih I Nyoman Sudiana 

duk rahina sukra pinanggal 07 Februari 2020 

 

Puput.  

Penanggung Jawab 

Kelian Banjar Adat 

 

(I Wayan Apung Adi Odang) 

 

 

 

 

 

 

 

 

 

 

 

 

 

 

 

 

 

 

 


